
MINUTI

Il-Minuti tal-laqgħat Nru 5, Nru 7 u Nru 8 li saru nhar l-Erbgħa, 27 ta’ Ġunju 2018, 6 ta’ Frar 2019 u 13 ta’ Frar 2019 rispettivament ġew ikkonfermati. 

DISKUSSJONI U APPROVAZZJONI TAR-RAPPORT DWAR L-ABBUŻ MINN MINURI FUQ ADULTI

IĊ-CHAIRPERSON (Onor. Rosianne Cutajar): Illum għandna għad-diskussjoni r-rapport - mill-iktar interessanti u li proprju ddiskutejna f’Jannar li għadda - dwar l-abbuż minn minuri fuq adulti. Dan ir-rapport jagħti indikazzjoni tat-tħassib li wrew diversi mistiedna li kellna proprju f’dawn il-laqgħat meta tkellimna fuq l-abbuż minn minuri fuq adulti. Spikkaw diversi interventi u bħalissa qiegħda niftakar dak li qalulna r-rappreżentanti tal-Malta Union of Teachers. Fil-fatt dawn qalulna li ħafna drabi l-għalliema jippreferu ma jirrapportaw xejn għax il-perception tal-pubbliku inġenerali ħafna drabi tkun li qed jiġri hekk għax l-għalliema ma jafux jagħmlu xogħolhom! 

Infakkar li din id-diskussjoni saret fi sfond fejn kellna diversi inċidenti fi skejjel lokali fejn appuntu xi għalliema sofrew dan it-tip ta’ abbuż. Għalhekk issa nagħtu ħarsa lejn dan ir-rapport biex imbagħad flimkien noħorġu numru ta’ rakkmandazzjonijiet. Nibda mill-ewwel billi nsejjaħ lill-Onor. Maria Deguara għaliex naf li riedet issemmi xi ħaġa fuq punt partikolari li jissemma fir-rapport. L-Onor. Maria Deguara.

ONOR. MARIA DEGUARA: Kif kont qiegħda nispjega qabel bdejna l-laqgħa f’dan ir-rapport jidher ovvju li dawn it-tfal, li normalment ikunu aggressivi mal-adulti, bħalma huma l-għalliema, il-ġenituri, eċċ., kważi tista’ tgħid li dejjem ikun hemm raġuni wara l-aġir tagħhom. Dawn it-tfal jistgħu jkunu qegħdin ibatu minn xi tip ta’ diżabilità li ma tkunx ovvja jew inkella jistgħu jkunu trabbew f’familji fejn il-vjolenza qisha xi ħaġa normali. Jista’ jkun ukoll li ma jkunux qegħdin jiġu kkontrollati biżżejjed mill-ġenituri tagħhom, speċjalment jekk dejjem ikunu mdorrijin jaraw il-vjolenza u allura din tiġi bħala xi ħaġa aċċettata għalihom. Pereżempju smajna kif l-aggressur jinqeda bil-minuri biex dan isir aggressiv fil-konfront ta’ ommu. 

Jiġifieri hawnhekk naħseb l-aktar ħaġa importanti li rridu nirranġaw bħala soċjetà hi li rridu nammettu li dawn it-tfal għandhom bżonn għajnuna kbira minn età żgħira ħafna u malli jidhru l-ewwel sinjali ta’ vjolenza. Ħafna drabi nindunaw biha meta jmorru l-iskola u allura kif naraw l-ewwel sinjali għandna npoġġuhom għal assessment u naraw kif nistgħu noħorġuhom minn din l-isfortuna fejn għalihom il-vjolenza hija xi ħaġa tajba, fejn bil-vjolenza turi kemm inti kapaċi u li bil-vjolenza qed turi li inti aħjar minn ta’ madwarek. Veru li din hija problema kbira - jien għamilt riċerka kbira fuq dawn l-affarijiet – imma jekk tindirizzaha mill-età żgħira ta’ sena u nofs jew sentejn sal-età ta’ 10 snin ħafna drabi jirnexxilek toħroġhom minn dawn il-problemi. 

Inutli noqogħdu nipprovaw insewwu l-problema wara li jkunu qabżu dik l-età għax imbagħad il-karattru jkun diġà ifforma. Ovvjament il-Membri kollha jridu jagħtu l-opinjonijiet tagħhom imma naħseb li l-ewwel irridu naraw kif il-liġi se tissalvagwardja lil dawn it-tfal għax fil-fehma tiegħi dawn għandhom bżonn l-għajnuna. Mela rridu naraw kif se nissalvagwardaw lil dawn il-minuri li qed ikunu vjolenti biex ngħallmuhom minn età tenera li l-vjolenza mhijiex qiegħda hemmhekk biex nuru kemm aħna bravi imma m’għandha ssir qatt. Fil-fatt issemma wkoll kif illum ħafna tfal qegħdin iqattgħu l-ħin kollu liberu tagħhom jilabgħu logħob bil-playstations fejn joqtlu ‘l hemm u joqtlu ‘l hawn u għalihom din saret xi hija ħaġa normali. Għalkemm dak it-tifel qiegħed bi kwietu, dan qiegħed bilqiegħda joqtol ħafna nies virtwalment u qisu mhu xejn.  

Irridu nagħmlu programm ħolistiku għal ġenituri tat-tfal minn età tenera ħalli nuruhom kif għandhom irabbu lil uliedhom għax sfortunatament irridu nammettu li ħafna mill-ġenituri ta’ dawn it-tfal għandhom bżonn l-għajnuna huma stess. Once li aħna bdejna t-training fuq il-ġenituri, dawk it-tfal li mhumiex kapaċi jiġu kkontrollati u mgħallmin mill-ġenituri tagħhom stess nibdew nagħtuhom għajnuna speċjali. Illum nitkellmu fuq CDAU imma nistgħu nagħmlu programm ieħor biex dawn it-tfal ikunu jistgħu jgħixu f’soċjetà mal-peers tagħhom mingħajr ma jkollhom inkwiet. Ma ninsewx li għada pitgħada dawn it-tfal se jkunu dawk il-membri tas-soċjetà li se jispiċċaw fil-kriminalità jew inkella l-ħabs. U allura huwa fl-interess tal-Gvern li jagħmel dawn il-programmi, li għandhom isiru bis-serjetà, ħalli neradikaw din il-problema ta’ vjolenza fiż-żgħar għax b’hekk biss nistgħu fi żmien 20 jew 30 sena nnaqqsu l-kriminalità mis-soċjetà li qed ngħixu fiha.

IĊ-CHAIRPERSON: Punt li xtaqt inressaq bħala xi tip ta’ rakkmandazzjoni huwa dak li kien tressaq ukoll fid-diskussjoni li saret fuq dan is-suġġett, u ċjoè jekk wasalx iż-żmien li nibdew nitkellmu fuq courses obbligatorji tat-trobbija. Ħafna drabi meta niskopru din il-problema jkun tard wisq. Naf li konna ġibna l-eżempju tal-korsijiet ta’ Kana għal meta xi ħadd jiġi biex jiżżewweġ bil-Knisja. U allura għandux ikun il-każ ukoll li kull persuna li jkun se jkollha l-ewwel tarbija tagħha tingħata xi tip ta’ taħriġ?  Ovvjament ħadd mhu espert fuq it-trobbija u ħafna drabi dak li tagħmel mat-tifel ma jkunx jgħodd mat-tifla u dak li tagħmel mat-tifla ma jkunx jgħodd mat-tifel.  

Jiena nemmen li kieku jkun hemm dawn it-tip ta’ courses - naf li l-Gvern joffrihom imma mhumiex obbligatorji - wieħed forsi jkun jista’ jaqbad ċerti problemi minn żmien iktar bikri. Jekk pereżempju għandek mara tqila li qiegħda tattendi dan il-kors u din qiegħed taraha tpejjep, hemmhekk għandha tixgħellek il-bozza l-ħamra għax tibda tgħid din x’tip ta’ trobbija tista’ tagħti lil binha jew lil bintha? Għandna bżonn nassistuha matul it-tqala? Għandna bżonn nibqgħu nassistuha wara li twelled it-tarbija tagħha u jekk hemm bżonn b’social worker? Ir-rapport innifsu juri li ħafna drabi din it-tip ta’ vjolenza tkun ġejja minn problemi soċjali fi ħdan dik il-familja.   

Punt ieħor li ħareġ u li forsi nagħmluh bħala rakkmandazzjoni hi li meta nitkellmu fuq vjolenza domestika, apparti li l-maġġoranza dejjem tiġri fil-konfront tan-nisa, nixtieq li meta ssir awareness dwarha ninkludu wkoll vjolenza minn minuri fuq adulti għax għal ħafna dan hu fenomenu pjuttost ġdid u qisu ma tantx hemm riċerka dwaru. Nixtieq ukoll li meta nitkellmu fuq il-vjolenza domestika niftħu għajnejn in-nies li l-vjolenza domestika tista’ tkun ukoll mit-tfal fil-konfront tal-ġenituri tagħhom, u kif qalulna l-esperti, ħafna drabi tkun fuq l-omm u mhux fuq il-missier. Dawk huma żewġ rakkmandazzjonijiet li xtaqt nagħmel. 

ONOR. ETIENNE GRECH: L-Ingliżi għandhom l-espressjoni “the greatest oppressors are the oppressed”. Xi ħaġa li hija pprovata minn studjużi tal-psikoloġija u tal-behaviour tal-bniedem jgħidu li dawk it-tfal li kienu vittmi tal-bullying, kif jikbru ftit u forsi jsiru aktar b’saħħithom fiżikament, jista’ jkun li avolja kienu vittmi qabel, dawn isiru bullies huma stess! U apparti milli jagħmlu l-bullying fuq tfal oħra jistgħu jagħmlu l-bullying mal-għalliema tagħhom jew mal-ġenituri stess. Allura waħda mill-affarijiet li nixtieq li niddiskutuha mal-Kumitat kollu u li forsi nagħmluha bħala rakkmandazzjoni hi li nkomplu naħdmu aktar ... Vera li sar progress f’dan ir-rigward imma anke bħala tabib għadni nara tfal li qed isofru minħabba l-bullying. 

Il-bullying għandu x’jaqsam ma’ dan is-suġġett minħabba li kif għedt il-vittmi tal-bullying eventwalment jistgħu jsiru bullies huma stess. L-Istat u l-iskejjel għad fadlilhom x’jagħmlu fuq il-bullying. Sfortuntament għad għandna għalliema li minflok jieħdu azzjoni bis-serjetà fuq il-bullying, they simply close an eye u ma jagħtux kas jew jieħdux passi. Meta mbagħad jindunaw il-ġenituri - xi kultant il-ġenituri lanqas jindunaw għax it-tfal ikunu mbeżżgħin wisq biex jitkellmu – u jmorru l-iskola, ir-risposta tal-għalliema tkun biex imorru jkellmu lis-surmast. U r-risposta tas-surmast ġieli tkun biex imorru jkellmu lid-Dipartiment tal-Edukazzjoni. Issa naf li dan id-dipartiment għandu sezzjoni kontra l-bullying però ovvjament irid isir minn kollox biex l-għalliema stess li qegħdin fil-klassi josservaw lit-tfal kull ħin u kull mument u jiġu mħarrġa biex jiġġieldu kontra dan il-fenomenu ikrah ħafna.   

ONOR. MARIA DEGUARA: Xtaqt inżid xi ħaġa oħra ma li qal l-Onor. Etienne Grech fuq il-programm obbligatorju għall-ġenituri li jkun se jkollhom tarbija. Naħseb li rridu nkunu down to earth hawnhekk għax ħafna mill-programmi li ġieli jiġu organizzati minn kwalunkwe aspett fuq dawn l-affarijiet jattendu għalihom l-aktar nies li m’għandhomx għalfejn jattendu.  

IĊ-CHAIRPERSON: Għalhekk trid tagħmlu obbligatorju.

ONOR. MARIA DEGUARA: Mhux obbligatorju biss għax dawn in-nies li huma stess għandhom bżonn l-għajnuna dejjem se jsibulek sistema kif jeħilsu jew jaħarbu minn dawn il-programmi obbligatorji. Naħseb li l-ewwel ħaġa rridu naraw li dawn is-servizzi jkunu available bi frekwenza li tista’ tlaħħaq mad-domanda u mhux dawk li jmorru jkunu marru biex sempliċement ikunu marru għall-programm. Trid tagħmlilhom xi ħaġa li biha tattirahom għax sfortunatament ikollok nies li jekk jafu li mhu se jieħdu xejn minnha l-ħaġa ma jattendux. U allura pereżempju tgħidilhom li you will recieve a pack at the end of the programme for the child. B’hekk tinċentivahom imorru. 

Illum għandna programmi għal tfal ta’ sena fejn joqogħdu jisimgħu l-mużika biex jirrilassaw. Jien kemm-il darba kont preżenti għal dawn il-programmi. Iċċekkjaw il-koppji kollha li jkunu ħadu lit-tfal tagħhom hemmhekk u araw tarawx lil xi ħadd li verament kellu bżonnhom! Jagħmlu sew li jeħduhom imma li rrid ngħid jien hu li rridu nattiraw lil min verament għandu bżonn dawn il-programmi. Dawn it-tfal li jkunu vjolenti sfortunament ikollhom background diffiċli u ma jkunx tort tagħhom. Għalhekk jiena naħseb li din hija xi ħaġa li rridu naħsbu fuqha biex verament inkunu qed nuru li qegħdin nifhmu s-soċjetà tagħna. U rridu nagħmlu minn kollox biex dawn il-ġenituri jaslu fejn ikunu waslu l-koppji l-oħra.  

L-Onor. Grech semma l-bullying section tal-Education u jkolli nammetti hawnhekk li kelli każijiet fejn għaddiet sena, sena u nofs u ma ġara xejn fuqhom! Il-verità hi li l-bullying jew taqbdu mal-ewwel żewġ każijiet jew inkella you are finished for life. U allura jekk inti mort għand l-għalliema u din tgħidlek biex tmur għand is-surmast u s-surmast jgħidlek biex tmur l-Education inkunu qegħdin passing the buck to someone else. L-iktar persuna li qiegħda f’pożizzjoni li tista’ tikkontrolla l-bullying hija proprju t-teacher fil-klassi. Jekk l-ewwel darba li tinduna li tifel ta daqqa ta’ sieq lil xi ħadd se tiġbidlu l-attenzjoni u tgħidlu li xi ħaġa bħal dik m’għandux jagħmilha u għalhekk se jkollok tagħtih punishment, dan it-tifel se jinduna li hemm xi ħadd aktar ‘il fuq minnu li jista’ jikkontrollah. 

Mill-esperjenza tiegħi ninsab konvinta li meta dawn it-tfal jiġu treated mill-ewwel, jiġifieri min qiegħed jipprova jagħmel il-bullying twaqqfu mill-ewwel u turih li there is a bigger hand fuqu, hemmhekk il-bullying inwaqqfuh. Però li tħalli tifel għal sena u nofs jiġi bullied biex imbagħad immorru l-Education li min-naħa tagħhom jagħtuna appuntament għal sitt xhur oħra, hemmhekk inkunu qegħdin nagħmlu destruction of the character! Min ikun qiegħed jagħmel il-bullying se tħallih isir vjolenti aktar u min qed ibati psikoloġikament mill-bullying għax ikun il-vittma, se tħassru għal għomru!   Għalija dawn il-każijiet huma ta’ urġenza kbira u hemm bżonn li jkollna dawn is-servizzi. U jekk hemm bżonn inżiduhom ukoll biex malli jkun hemm l-ewwel każ ta’ bullying nibgħat mill-ewwel dik il-persuna li se tkun qiegħda tieħu ħsieb dawn l-affarijiet. Jekk ma tkunx it-teacher, tkun another sort of teacher li għandha x’taqsam ma’ dawn l-affarijiet.  

Fil-liġi għandna nindikaw li dawn huma affarijiet ta’ urġenza kbira għax jekk ma tieħux ħsiebhom within a year tkun kissirt psikoloġikament lil dak it-tifel li jkun qiegħed jiġi bullied u lill-bully tagħmlu aktar pampalun biex iżjed jagħmel li jrid. Qiegħda nitkellem in terms ta’ soċjetà, li iva, dawn huma affarijiet li għandna nieħdu ħsiebhom ħafna llum għax aktar ma mmorru aktar qed naraw minnhom. Jiena naħseb li inti, Sinjura President, bħala għalliema taf aktar minni fuq dawn l-affarijiet. Jien nidħol f’dawn il-każijiet u ħafna drabi nipprova nagħti l-kura lit-tnejn li huma u nipprova nħaffef il-proċess qabel ma jaslu fi stat fejn iridu jmorru għand il-bullying section tal-Education.

IĊ-CHAIRPERSON: Grazzi ħafna. Jiena ningħaqad mal-Onor. Deguara u nappella wkoll għall-bżonn li jkollna xibka li tilqa’ fiha dawn it-tip ta’ tfal li sfortuntament, anke minħabba d-diversi ċirkostanzi, iġibu ruħhom b’dan il-mod. Meta kien hemm il-każ partikolari ta’ dak il-ġuvni li tajjar il-pulizija wieħed irid jgħid li dan ma kienx xi isem ġdid għall-għalliema li kienu jgħallmuh. Il-problema kienet ilha li ġiet identifikata minn snin qabel u nemmen li kieku kellna l-istrutturi meħtieġa ... Mhux qed ngħidha biex nerfa’ l-ħtija ta’ dak li ġara jew b’xi mod nattribwixxih għall-għalliema imma nemmen li kieku kien hemm l-istrutturi f’posthom, u li kieku dawn it-tfal ingħataw l-għajnuna immedjatament, kieku stajna nevitaw il-problemi ‘l quddiem ladarba jikbru.

Let us face it għalhekk jiena tkellimt fuq l-importanza tal-istadju bikri u għalhekk naqbel miegħek fuq li għandu jkun hemm dan l-inċentiv. Il-Gvern jonfoq diversi miljuni f’benefiċċji soċjali u nemmen li għallinqas irid ikun hemm xi tip ta’ benefiċċji soċjali li b’xi mod ikun marbut mal-preżenza tal-persuna f’dan il-kors dwar it-trobbija tal-ulied. L-Onor. Anthony Aguis Decelis.

ONOR. ANTHONY AGUIS DECELIS (Segretarju Parlamentari għall-Anzjanità Attiva u Persuni b’Diżabilità): Dan huwa suġġett interessanti ħafna. Onestament nemmen li hemm diversi fatturi u ma nistgħux nippontaw subgħajna lejn oġġett wieħed biss. Naħseb li s-social agents kollha għandhom irwol importanti x’jilagħbu bħalma għandhom il-familji, l-iskejjel, il-Knisja u tal-Mużew. Kull min jgħinna biex nissoċjalizzaw ruħna għandu rwol importanti x’jilgħab. Irridu ndaħħlu aktar il-kultura ta’ rispett u rridu ndaħħlu aktar il-kultura ta’ tolleranza bejnietna kif ukoll il-kultura ta’ aċċettazzjoni fid-diversità tagħna. Irridu ndaħħlu aktar il-kultura li aħna kollha magħmulin b’mod differenti u li rridu nirrispettaw lil xulxin għax aħna kollha differenti.  

Ir-role models kollha, inkluż aħna l-politiċi, iridu jħossu responsabbiltà f’dak li qed jagħmlu u jgħidu għax il-mod ta’ kif iġibu ruħhom jista’ jinfluwenza lil min qiegħed jarahom jew jismagħhom. U allura l-kultura li rridu naħdmu iktar għaliha hija kultura ta’ tolleranza ikbar. Il-bullying jista’ jkollu diversi vittmi u jista’ jkun preżenti f’diversi forom. Anke fil-politika jista’ jkun hemm il-bullying. U allura kull min hu fil-ħajja pubblika, kull min jista’ jkun role model, kull min b’xi mod jew ieħor qiegħed jgħin fis-soċjalizzazzjoni ta’ xi ħaddieħor irid jaħdem iktar ħalli jkollna iktar tolleranza u aċċettazzjoni fid-diversità tal-umanità. 

Aħna kollha differenti u allura kollha għandna rwol x’nilagħbu u rridu naħdmu għal kultura ta’ iktar aċċettazzjoni ta’ persuni diversi b’diversi karatteristiċi imma rridu naħdmu wkoll sabiex nagħtu eżempju tajjeb ħalli kemm jista’ jkun, jekk aħna se nkunu role model ta’ xi ħadd, l-eżempju li nagħtu jkun eżempju tajjeb. Naħseb l-iskola għandha rwol importanti x’tilgħab għax hija socialisation agent li qed tgħallem lill-istudenti fuq x’inhu tajjeb u x’inhu ħażin, x’inhu aċċettat u x’mhux aċċettat fis-soċjetà tagħna, u allura qiegħda tifforma l-karattru ta’ dawn l-istudenti. Imma mhux biss l-iskola għax il-familja wkoll għandha rwol importanti x’tilgħab. 

Bħala ġenitur jien għandi rwol importanti u lil uliedi rrid nissoċjalizzahom b’valuri tajbin. L-istess ħaġa n-nanniet, l-għalliema, il-politiċi u l-plejers. Kulħadd għandu diversi rwoli x’jilgħab u kollha rridu nżommu dan l-aspett quddiem għajnejna. Irid ikun hemm sforz mhux biss minn sezzjoni waħda tas-soċjetà imma mis-soċjetà kollha flimkien. Is-soċjetà flimkien trid tħajjar u tqabbad l-aptit biex aħna nkunu aktar tolleranti u biex naċċettaw iktar lil xulxin b’mod differenti. Fl-aħħar mill-aħħar ir-responsabilità hi b’mod ġenerali. Veru hemm min jagħti iktar piż għax qiegħed f’pożizzjoni iktar importanti minn ħaddieħor, bħalma semmejna aktar qabel l-iskejjel. Imma pereżempju jien trabbejt il-Mużew in-Naxxar u nista’ ngħid li kellna mużew b’saħħtu ħafna. Jiġifieri hemmhekk għandek irwol importanti tas-soċji u tan-nies li jgħallmu d-duttrina biex huma wkoll jgħallmu t-tolleranza b’mod iktar ħolistiku.  

Jiena naħseb li kulħadd għandu rwol importanti. Issa ma jfissirx li m’hemmx affarijiet x’nirranġaw. Iva hemm affarijiet x’nirranġaw imma b’idejja fuq il-kuxjenza nibda minni u nistaqsi; bħala persuna pubblika qiegħed nagħti eżempju tajjeb ta’ tolleranza? Jew inkella bl-attitudni tiegħi qiegħed nagħti platform għall-bullying meta qed inġib ruħi b’dan il-mod? L-appell tiegħi hu li kull persuna fil-ħajja pubblika, kull persuna li qiegħda f’pożizzjoni li tista’ tinfluwenza lil ħaddieħor għandha tkun responsabbli ta’ dak li tagħmel u għalhekk inħeġġeġ għal aktar tolleranza fuq diversi oqsma. Tolleranza fuq il-kulur tal-ġilda, tolleranza fuq it-twemmin, tolleranza fuq l-orjentazzjoni sesswali tagħna u tolleranza fuq it-tagħlim. Dan ilna ngħiduh bħala poplu u rridu nibqgħu nirriflettu fuqu. U issa rridu nżidu wkoll it-tolleranza lejn in-nies anzjani għax jista’ jkollok ukoll sitwazzjoni fejn xi ħadd iħares lejn l-anzjani b’nuqqas ta’ rispett minħabba l-età li għandhom. Irridu naċċettaw iktar lil xulxin b’mod differenti u rridu naħdmu għal iktar tolleranza bejnietna.  

ONOR. MARIA DEGUARA: Min-naħa tiegħi xtaqt niġbed l-attenzjoni fuq kif illum f’pajjiżna għandna influss kbir ta’ persuni minn nazzjonijiet differenti. Naħseb li bħali qrajtu kemm qed ikun hemm inkwiet bejn it-tfal. Naħseb li wasal iż-żmien li minn età tenera ħafna ngħallmu lit-tfal li kulħadd huwa l-istess ħalli ma jibdewx jagħmlu kif qed isir sfortuntament f’ċerti skejjel b’gangs Serbi kontra gangs Sirjani u gangs Sirjani kontra gangs Libjani, eċċ. Din hija importantissima għax jekk minn età daqshekk żgħira nibdew bil-gangs ta’ razza kontra gangs ta’ razza oħra se nkunu qed nistiednu inkwiet kbir meta jsiru xebbiet u ġuvintur. Din qiegħda nsemmiha għax fl-iktar età żgħira tista’ taqbad it-tfal kollha f’daqqa mill-ewwel.  

Xi ħaġa li skantatni l-ġimgħa l-oħra hi meta ġiet tifla ta’ 3 snin u qaltli li fil-klassi hemm tifla li mhijiex bħala għax sewda imma għandha pupa eżatt bħal tagħha. U kompliet tgħidli li hi marret biex tilgħab magħha imma l-ħabiba tagħha qaltilha biex ma tmurx tilgħab magħha għax sewda! Jiġifieri at such a young age waħda qaltilha biex ma tmurx tilgħab magħha għax dik sewda però din it-tifla, la kellha l-istess barbie bħal tagħha, riedet tilgħab magħha. Jien għedtilha li dażgur li għandek tilgħab magħha għax dik tifla bħalek xorta waħda. Li qiegħda nipprova ngħid hu li malli jibdew iċ-childcare jridu jibdew jgħallmuhom li kulħadd xorta.  Inti se tikber b’sistema fejn kulħadd għandu l-istess drittijiet. Hemm almenu nibdew innaqqsu l-vjolenza mill-minuri għax jekk it-tfal ta’ ħames snin diġà qegħdin jingħaqdu kontra persuni oħra huwa fid-dover tagħna li nilqgħu mill-ewwel u mhux inħallu l-problema tidħol iktar fil-fond.  

Irridu li minn day one l-għalliema jipprovaw  jorganizzaw sistemi fejn mingħajr ma juru lit-tfal x’inhuma jagħmlu jkunu qegħdin jużaw tifel jew tifla minn kull nazzjon biex juru lit-tfal li kulħadd għandu l-istess drittijiet. Nerġa’ ngħid li llum m’għadniex Maltin biss imma tħallatna ma’ nazzjonijiet oħra. Din hija importanti biex neradikaw il-vjolenza minn pajjiżna.   

IĊ-CHAIRPERSON: Grazzi ħafna. L-Onor. Etienne Grech.

ONOR. ETIENNE GRECH: Din il-problema ta’ tfal li jkunu vjolenti mal-adulti hija xi ħaġa li għandha x’taqsam mal-imġiba u ssibha fl-iskejjel, fid-djar u fil-postijiet pubbliċi.   Hawnhekk kellna diversi esperti fuq is-suġġett li tkellmu magħna u fil-fatt għandna l-lista tagħhom hawnhekk. Ħafna minnhom ġejjin mill-Appoġġ imma kellna wkoll NGOs li jaħdmu mat-tfal u kellna wkoll il-union tal-għalliema. Dawn qalulna li waħda mill-modi ta’ kif nipprovaw nikkontrollaw lil dawn it-tfal hija permezz tal-counselling psychologist jew inkella permezz tal-psychotherapy. Ħafna drabi dawn ma jkollhomx xi marda fiżika li trid toqgħod tagħtihom xi mediċina. Rari ħafna li jkun hekk. Pereżempju jista’ ikollhom l-ADHD u jkollhom bżonn ta’ xi mediċina imma l-parti l-kbira tagħhom, ħafna drabi, jew jittieħdu dawk il-mezzi - li semmiet l-Onor. Deguara u oħrajn - ta’ prevention bħal punishments, eċċ. u għalhekk l-għalliema għandu jkollhom rwol akbar hawnhekk ħalli jkunu jistgħu jieħdu ħsieb din il-ħaġa. 

Illum rajt artikolu li kien qed jgħid li l-għalliema qegħdin underpressure u għandhom ħafna stress. Madankollu l-għalliema għandhom jiġu mħarrġa fuq din il-ħaġa. Jiena naqbel – din qiegħed nissuġġerixxiha bħala rakkmandazzjoni - li kull skola għandu jkollha counselling psychologist bħalma għandhom l-iskejjel indipendenti. L-iskejjel kollha għandhom counselling psychologist jew psychotherapist ħalli jekk ikun hemm xi tifel jew tifla ta’ liema nazzjonalità hi, u tkun qiegħda turi xejriet fl-imġiba tagħha, din tiġi riferuta għand il-counselling psychologist jew psychotherapist li jkunu mħarrġa f’dawn id-disturbi fl-imġiba tagħhom. Dawn il-professjonisti jkunu jistgħu jiltaqgħu wkoll mal-ġenituri ħalli affarijiet bħal dawn jitrażnu. Ovvjament dawn il-problemi rridu nitrattawhom mhux inħalluhom taħt it-tapit għax imbagħad ikun too late u jkollna xi każ ieħor bħal dak li semmiet l-Onor. Rosianne Cutajar. Xorta I am amenable to treatment imma it is a bit late in the day u dawn l-affarijiet irridu nippruvaw naqbduhom mill-ewwel.  

L-għalliema ġieli jibagħtu lil dawn it-tfal għand it-tabib tal-familja jew inkella jirreferuhom għand is-CDAU jew ic-CYPS. Imma naħseb li kull skola għandu jkollha psychologist. Naf li jeżistu psychologists għal kull kulleġġ imma dan mhux biżżejjed biex ilaħħaq mad-domanda. Irid ikun hemm wieħed għal kull skola u jekk l-iskola tkun waħda żgħira jkun hemm psychologist bejn żewġ skejjel jew tlieta. Smajt ħafna ministri u anke lill-Prim Ministru jgħidu li dan huwa diffiċli għax għalkemm għandna ħafna psychologists u psychotherapists, ħafna drabi dawn imorru fis-settur privat. Imma jekk il-Gvern iħallashom biżżejjed jew inkella jinkoraġġixxi aktar studenti jidħlu għal dan il-kors bħalma għamel fil-każ tan-nurses ... Din hija xi ħaġa bżonnjuża għas-soċjetà tagħna.  

Is-soċjetà tagħna għandha bżonn affarijiet bħal dawn għax dan huwa suġġett jaħraq u interessanti, u biex tfejjaqha l-problema trid tieħu ħsiebha minn kmieni u mhux meta jkun tard wisq. Jien ninkoraġġixxi lill-ministeri kompetenti sabiex idaħħlu iktar psychologists jaħdmu mal-Gvern u anke jħajru aktar żgħażagħ sabiex jieħdu din il-linja meta jidħlu jistudjaw l-Università. 

ONOR. MARIA DEGUARA: Onor. Grech, hemmhekk naqbel miegħek perfettament però kull servizz li għandna għall-minuri huwa skars għal kollox. U l-problema hija l-flus. Issa biex tagħmel dawn it-trattamenti fil-privat trid flus kbar. Jien nemmen li psychologists, psychotherapists, occupational therapists, eċċ., ma jridux imorru jaħdmu mal-Gvern minħabba l-paga peress li mal-privat jaqbdu aktar. Mela biex nagħtu an equal playing field lil kulħadd ... Ma ninsewx li biex tieħu servizz mingħand il-Gvern sfortunatament ġieli ddum disa’ xhur, sena u anke sena u nofs tistenna!  U sa dak iż-żmien tilħaq titkisser. Inti bħali taf x’jiġifieri dawn l-affarijiet. 

Nemmen li jekk ma jridux jiġu jaħdmu mal-Gvern nagħmel sistema fejn in-nies imorru għand il-privat u mbagħad iġibu l-irċevuta tal-ammont li ħallsu u jitħallsu lura mill-Gvern. Ma ninsewx li ħafna minn dawn il-familji għandhom problemi finanzjarji. L-importanti hu li l-Gvern jara kif se jħajjar aktar professjonisti biex jidħlu għal din il-caring profession. That is the basic issue. Jekk hemm bżonn li jżid il-finanzi jżidhom. Jien nemmen li aħjar iżid il-finanzi fuq il-professjonisti biex is-soċjetà ta’ 20, 30 sena oħra tkun ħafna aħjar minn dik li għandna llum. Din hija sikkina li taqta’ minn żewġ naħat u għalhekk trid tipprova ssib it-triq tan-nofs. 

Inutli ngħid li għandi tifel autistic ta’ sena u nofs u ma nibdilux it-taħriġ qabel ikollu ħames snin u nofs! Ilkoll nafu li in an autistic child it-training importantissimu li jingħata meta jkollu sena u nofs u tibqa’ sejjer sa seba’ snin. F’dak iż-żmien għandek bżonn tliet darbiet speech therapy, tliet darbiet occupational therapy u tliet darbiet socialisation therapy fil-ġimgħa! U dawn jiswew bejn €35 to €45 per session u naf x’qiegħda ngħid! U żgur li dawn ma tistax tiflaħ tħallas għalihom. Però ma nemminx li occupational therapy tingħata lit-tali tifel għax il-ġenituri tiegħu għandhom il-flus u tifel ieħor ma jingħatalux għax il-ġenituri tiegħu m’għandhomx il-finanzi meħtieġa. It-tnejn għandu jkollhom l-istess drittijiet biex jaslu fejn iridu. 
Issa jekk għandek ġenituri li mhumiex kapaċi jirrealizzaw dawn l-affarijiet trid tipprova tgħidilhom biex ma jinkwetaw xejn għax minflok se mmexxu aħna. Imma you need to have the services u tridhom b’ċerta frekwenza. Jekk taqra n-Niche Guidelines jgħidlek ċar u tond li you will ruin a child if not treated before the age of two. Din mad-dinja kollha u mhux xi ħaġa ... 

ONOR. ETIENNE GRECH: Jien ukoll naqbel ma’ dak li għamel il-Ministeru tas-Saħħa fejn għamel outsourcing ta’ ċerta servizzi fil-privat. U allura jekk pereżempju għall-operazzjoni tal-kataretti għandek waiting list twila ħafna, in-nies li kellhom bżonn l-operazzjoni tal-kataretta bdew jintbagħtu fl-isptarijiet privati u mbagħad il-Gvern iħallas hu lill-privat. Din saret għal affarijiet oħra wkoll. Ipprovaw jagħmluha għall-GPs imma ma rnexxietx għal xi raġuni jew oħra, forsi minħabba li ma ngħatatx remunerazzjoni biżżejjed. Jekk il-Gvern qed isib diffikultà biex idaħħal psychologists jaħdmu miegħu,  nistgħu nieħdu din l-idea u dawk it-tfal li jiġu individwalizzati li għandhom bżonn xi tip ta’ councelling minħabba l-imġiba ħażina tagħhom, u l-ġenituri ovvjament ma jifilħux iħallsulhom €35 fil-ġimgħa, bħalma l-Gvern iħallas biex isiru l-operazzjonijiet li jiswew mas-€6,000 u mal-€4,000, permezz ta’ means testing apposta jista’ jibagħthom fil-privat u mbagħad iħallsilhom hu.  

IĊ-CHAIRPERSON: Nirringrazzjakom tal-interventi tagħkom għaliex kollha kienu jagħmlu sens u nemmen li dawn ir-rakkmandazzjonijiet għandhom isibu posthom f’dan ir-rapport li se joħroġ il-Kumitat Permanenti dwar l-Affarijiet tal-Familja. U għalhekk nistgħu naġġornaw għal data oħra b’suġġett ieħor. Nirringrazzjakom.  

Fil-5.23 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard. 

